
Василий КЕРВЕН

«Ман ӳкнӗ туяна 
палласа илӗр...»

Тӗрӗсех калаҫҫӗ: Петӗр Хусанкайӑн пултарулӑхне паян кунчче- 
нех тӗпчесе ҫитереймен-ха. Ҫакӑншӑн тӗлӗнмеллиех те ҫук: тарӑн 
ҫӑлран шыв ӑсатӑн-ӑсатӑн -  вӑл чакмасть. Талант та ҫавах.

"Ҫуралнӑ ҫӗршывра" поэмине вуламассерен ҫӗнӗрен те ҫӗнӗ 
туйӑм тапса тухать. Ӑна тепӗр чухне А.С. Пушкинӑн "Вновь я посе- 
тил..." элегийӗпе танлаштарас килет. Ахальтен мар пирӗн поэтӑмӑр 
ҫав йӗркесене чӑвашла куҫарса хӑйӗн хайлавӗн эпиграфӗ туса хунӑ.

Кашни талантлӑ ҫын, тем тесен те, хӑйӗн пурнӑҫӗ ҫинчен ҫырса 
хӑварасшӑн. Ӗлкӗрнисем ытларах ачалӑхне, ҫамрӑклӑхне аса 
илеҫҫӗ.

Ю.Г.Русакова "Сто стихотворений и десять писем" кӗнекинче А.С. 
Пушкин та автобиографине ҫырма темиҫе хутчен те шутланине асӑ- 
нать. Вӑл малалла ҫапла каланипе те килӗшмелле: ҫапах та поэтӑн 
кун-ҫулӗ, шухӑш-ӗмӗчӗ, кӑмӑл-туйӑмӗ, пурнӑҫӗнчи тӗрлӗ пулӑм хай- 
лавӗсенче ҫапӑнса юлнӑ. Ун шучӗпе, ку тӗлӗшпе чи витӗмлисенчен 
пӗри -  "Вновь я посетил..." сӑвви.

Петӗр Хусанкай ҫав тери хытӑ юратнӑ вырӑссен аслӑ поэтне, 
унӑн пултарулӑхне. Ахальтен мар хӑйӗн чаплӑ поэмисенчен пӗрин- 
че "Раҫҫейӗм Пушкинран пуҫланчӗ", -  тет вӑл чи малтан.

Асӑнтӑмӑр ӗнтӗ, П.П.Хусанкай "Ҫуралнӑ ҫӗршывра" поэмине А.С. 
Пушкинӑн "Вновь я посетил..." элегийӗн витӗмӗпе ҫырни куҫкӗре- 
тех. Эпиграфне ку йӗркене туса хуни те ҫавна ҫирӗплетнине асӑр- 
хаттартӑмӑр. Вырӑс поэчӗ ӑна пилӗк стопаллӑ ямбпа цезурӑсӑр 
шурӑ сӑвӑ виҫипе ҫырнӑ пекех "Ҫуралнӑ ҫӗршывра" поэма авторӗ 
те ҫав капашах тытса пырать. Анчах ку хайлава нимӗнле те реми- 
нисценци теме ҫук. Вӑл пач уйрӑм капмар япала. Иккӗшӗ те асаил- 
ӳрен ытларах тӑнинче ҫеҫ пӗртен-пӗр пӗрпеклӗх. Анчах Пушкинӑн -  
хӑйӗн пурнӑҫӗ, Хусанкайӑн шӑпи урӑхла. Ҫав хайлавсене ҫырнӑ 
чухне пӗри вӑтӑр улттӑра пулнӑ, тепри -  хӗрӗх тӑваттӑра. Вырӑс 
поэчӗн хайлавӗнче 58 йӗрке (22-шне алҫырӑвӗнчех хӑварнӑ), 
"Ҫуралнӑ ҫӗршвра" икӗ хут пысӑкрах.

Петӗр Хусанкайӑн поэми те автобиографийӗ шутнех кӗрет. Ӑна 
вӑл 1951 ҫулта ҫырнӑ. Поэт тӗнчери чи хаяр вӑрҫӑ ҫулӑмӗ витӗр

тухса таврӑннӑранпа вӑхӑт нумаях та иртмен-ха. Шухӑш-ӗмӗтне каласа кӑтарт- 
малли, кӑмӑл-туйӑмне уҫмалли пайтах ӗнтӗ.

Ҫапла пуҫланать поэма:
Каллех ак эп ҫуралнӑ ҫӗршывра.
Каллех ак чакӑр пӗлӗт анинче 
Сайран, кӑшт сарӑхраххӑн курӑнаҫҫӗ 
Тин ҫулҫӑ ҫурнӑ ватӑ йӑмрасем.
Йӑмра! Йӑмра пек мар-и пирӗн халӑх?
Хуҫ йӑмрана эс, тӑрӑнтар ҫӗре -  
Вӑл ҫавӑнтах тымар ярать, хунать.

А.С.Пушкинӑн куҫӗ тӗлне хырсем тухса тӑнӑ пулсан, Петӗр Хусанкайӑн чун- 
не урӑх йывӑҫ ҫывӑх. Тӑван халӑха вӑл йӑмрапа танлаштарать. Ун пек тӳсӗмлӗ 
пулнӑшӑн тӗлӗнет те, хӗпӗртет те.

Поэт ҫула тухни, сӑнаса утни тӳрех сисӗнет:
Эп кайрӑм Ӗнчӗ шывӗ хӗррипе...
Лупашкара, вар-васанта выртать-ха 
Пусӑрӑнса хуралнӑ кивӗ юр.
Ҫара-ха ҫирӗк; кӑчкӑра ҫӳҫе;
Ҫерем тин ҫеҫ симӗсленет. Ҫил сулхӑн.
Анчах уҫланкӑра унта-кунта 
Кӗренӗн те сенкерӗн курӑнать 
Ҫурхи тӗнче илемӗ1 -  ҫепӗҫ ҫеҫпӗл,
Ун ҫеҫкине пыл хурчӗ тирӗнет...

Ҫак тӗслӗхе эпир туллинрех илсе панин сӑлтавӗ -  кунта ҫуркуннене ӑста сӑ- 
нарланинче. Поэт ытларах хӗл ҫинчен ҫырнӑ-ҫке. Мӗнле кӑна сӑнарласа кӑтарт- 
ман-ши ӑна? (Сӑмах май каласан, Ухсай Яккӑвӗн2 вара хӗл ҫинчен ҫырнӑ йӗрке- 
сем ҫукпа пӗрех.)

"Ан ман мана" текен вак чечексем лирика геройне тахҫанхи юратӑва аса ил- 
тереҫҫӗ.

Ӑҫта эсир, чунсем ешернӗ чух,
Чӗремӗрсем чечек пек ҫурӑлсассӑн,
Пӗрремӗш хут мана пӑхса тинкернӗ,
Именнӗ, шиклӗ, тӗлӗннӗ, юратнӑ,
Курса тӑранайми кӑвак куҫсем? -  

йӗркесем чӗрене тунсӑхпа пӑчӑртаҫҫӗ. Анчах авторӗ вулакана унран хӑтарма 
майне хӑвӑрт тупать:

Шыв урлӑ, трактор сассинчен писмесӗр,
Каҫса кайса тӑри тӑрилетет.
Таҫта ҫитех вӑл улӑхса ҫитет те 
Сасартӑк -  чӑмнӑ пек -  вӗҫсе анать,
Унччен те пулаймасть -  лере тепри

П. Хусанкайпа В. Митта. 1926 ҫ.

Вӗлтӗртетсе ҫӗкленнине куратӑн, 
Ун та хӑй савӑнӑҫӗ, хӑй тӗнчи: 
Ҫӗрте ун тусӗ ӑшӑ йӑвара 
Чӑпар ҫӑмартисем ҫинче тӳлеккӗн 
Пуси-пусми хыпаласа пӑхать те, 
Лекет пулсассӑн -  ним те кирлӗ мар! 
Анчах савнийӗн сассине илтет вӑл, 
Ҫӗр сасӑран та уйӑрать ӑна. 
Ҫутҫанталӑк тӗнчи чӗррӗн тухса тӑ- 

рать куҫ умне. Ун пек тӑнӑҫлӑн пурӑ- 
нас килет. Ахальтен мар:

Чӗрӗлӗхе те ӗрчеве мухтаҫҫӗ 
Уй-хирӗн ӳркенми сӑвӑҫисем.
Акӑ лирика геройӗ ҫӗмӗртлӗхе пыр- 

са кӗрет. Ӑна вӑл ачалӑхне аса илте- 
рет. Ҫӗнӗ хунавсем тапса тухнӑ кунта: 

Кашни ҫав ушкӑн -  уйрӑлми кил-йыш, 
Пӗр-пӗринпе харкашса мар, юлташлӑн, 
Пӗрле чӑмӑртанса, пӗр тӗм пулса, 
Тӑпра сӗткенӗшӗн, хӗвел ҫутишӗн 
Ҫине тӑрсах ӗҫлет те кӗрешет.

Поэтӑн этемсене те вӗсен евӗр ку- 
рас килсе каять, туслӑха мухтать.

В. Миттапа П. Хусанкай. 1957 ҫ.

Акӑ вӑл шӗшкӗлӗхе ҫитет. Пӗр вуллине касса туя хатӗрлет. Мӗн тума кирлӗ- 
ха вӑл ӑна? Вӑрҫӑра аманнӑран кӑна мар. Туя кунта питӗ анлӑ пӗлтерӗшлӗ. 
Лирика геройӗн иртнӗ тата ҫитес пурнӑҫӗн ҫулӗпе утса тухмалла:

Хамран малтан, вӗри чӗрепеле,
Таса кӑмӑлӗпе ҫуна-ҫуна 
Сӑмах вӑйне шыранӑ тӑвансемшӗн;
Вӗсен ҫитсе ӗлкӗреймен ҫап-ҫамрӑк 
Ӗмӗчӗсемшӗн; аслӑ вӑрҫӑра 
Сип-сивӗ вилӗме куҫран пӑхса,
Ҫӗнтерӳпе пуҫ хунӑ тантӑшсемшӗн...

Ҫак поэмӑна ҫырнӑ чухне, 1951 ҫулта, поэтӑн чи ҫывӑх юлташӗ Митта Ваҫ- 
лейӗ ҫав-ҫавах тӗрмере тертленнӗ-ха.

Ҫын элекне пула тӑван ҫӗртен,
Хурӑнташран йӗрсе уйӑрӑлса,
Таҫта ҫитех кайса кӗнӗ пулин те,
Ҫак хамӑр ҫӗршывах ытараймасӑр 
Мал ӗмӗт тытнӑ витӗмлӗ чунсемшӗн -  
Пуриншӗн те, пуриншӗн те эп тивӗҫ 
Сӑмах тытмашкӑн халӑх умӗнче, -

тупа тӑвать поэт.
"Тумаллине туса ҫитереймесрен" ҫав тери хӑрать. Анчах унӑн шанӑҫ пур: 

Эй, ҫамрӑксем, ҫӗршывӑма килсе 
Эп утнӑ сукмака шыраса тупӑр,
Ман ӳкнӗ туяна палласа илӗр,
Куҫкӗретех ҫӗрте ҫӗртме ан парӑр:
Чӑмӑртаса тӗреклӗн тытӑр та,
Пӗрне-пӗри ылмаштарса, хаваслӑн 
Сукмак ҫинчен мӑн ҫул ҫинелле тухӑр...

Куратпӑр ӗнтӗ, туя3 пӗлтерӗшӗ поэмӑра питӗ пысӑк. Мӗн тума кирлӗ-ха ӑна 
вӑл? Паллах, ӗлӗк-авалах инҫе ҫула тухакансем тата кӗтӳҫӗсем4 аллине туя 
тытнӑ. Тепӗр чухне вӑл кунта посох (жезл) пек те туйӑнать. Акӑ, сӑмахран, Ух- 
сай Яккӑвӗпе Петӗр Хусанкай пултарулӑхӗсем пӗр-пӗринчен час-часах пач уй- 
рӑлса тӑраҫҫӗ. Пӗрремӗшӗ "пуп таврашӗнчен" яланах кулнӑ пулсан, иккӗмӗшӗн 
ҫук унашкал йӑла. Сӑмахран, "Раҫҫейӗм" поэминче вӑл ҫапла ҫырать:

Сӗм тӗттӗм, кутсӑр-пуҫсӑр ҫиллӗ,
Ҫуран тӑманлӑ каҫсенче5 
Ҫулти этем аташасран 
Чиркӳ хуралӗ чан ҫапатчӗ...

Чан ҫапнине илтсен, анне -  
Сӳс арласа лараканскер -

М.Илпек, В.Митта, Н.Еремеева-Митта, П.Хусанкай, В.Кузьмина, В.Илпек. 1957 ҫ.

Хӑш чух хӑй йӗкине чарсах 
Пӑхса илетчӗ кантӑкран,
Хаш сывласа ҫапла калатчӗ:
-  Ах, турӑҫӑм! Хирти этем 
Маяклӑ ҫул тӗлне пулинччӗ,
Ҫул хыттине вӑл ҫухатминччӗ,
Лаши-ҫуни пӗр ҫул тытинччӗ,
Турти-пӑявӗ татӑлминччӗ...

А.С.Пушкин элегийӗн вӗҫӗнче ҫамрӑк хырсен ӳсӗмне хӑй кураймасан та мӑ- 
нукӗ вӗсен саламлӑ шавӗпе киленсе иртнӗ май ӑна аса илессе шанни ҫинчен 
ҫырать. Петӗр Хусанкайӑн халалӗ вара ҫапларах:

Пӗр те пӗр 
Ҫул ҫӳрекенсемпе пӑртак канма,
Туртса яма е чей ӗҫме ларсассӑн,
Тен, астӑвӑр мана та ӑнсӑртран:
"Ҫынни тӗнче касма пит юрататчӗ", -  
Тесе пӗр-пӗринпе шӳтлешӗр те,
Ҫав шӳт сире вӑй патӑр, тӳсӗм патӑр!

Аса илер-ха тепӗр хут ку поэмӑна хӑҫан ҫырнине: 1951 ҫул. Каларӑмӑр ӗнтӗ, 
Митта Ваҫлейӗ те лагерьте нушаланать-ха. Поэтӑн мӗн чухлӗ пӗлӗшӗ-тантӑшӗ 
хӗн курать тата. Тытса хупас хӑрушлӑх хӗсӗрлентерет.

Ача пиллӗкрен кӑшт-кашт асра тытса юлма пултарать теҫҫӗ. Сталин вилнӗ

чухне, 1953 ҫулта, эпӗ тӑваттӑра пулнӑ. Ҫав кун асӑмра ӗмӗрлӗхех юлнӑ.
Атте колхоз правленийӗнчен таврӑннӑ. Сӑнӗ улшӑннӑ хӑйӗн. Ун-кун пӑхка- 

ласа илчӗ те пиччесемпе аппасем ларакан пӳлӗм алӑкне хупрӗ. Ку ачи пӗчӗккӗ- 
ха, нимӗн те ӑнланмасть терӗ пуль. Аннене Сталин вилни ҫинчен хӑлхаран пӑ- 
шӑлтатрӗ. "Ай, турӑ, мӗн сиксе тухӗ тата!?" -  шурса кайрӗ ку. Халӑха мӗн тери 
хӑратса ҫитернӗ! Тем пуласси пур!

Ҫавӑнпа поэтӑн хайлавӗнчи халалӗнче те савӑнӑҫ сисӗнсех каймасть. Анчах 
та вӑл малашлӑха шанать, ҫитес ӑрӑва ӗненет. Поэмӑна вӑл пуҫне тайса вӗҫлет: 

Тавах сана, пӗчӗкренех мана 
Шухӑшлама вӗрентнӗ хӳтӗ улӑх!
Тавах, вӑрманалла ертсе кӗрен -  
Ялан шерпет пек тутлӑ -  Ӗнчӗ шывӗ!

Вӑрман... Поэтӑн чӗлхи вӗҫне вӑл час-часах килет. Халӑха унпа танлашта- 
рать. Ӗнчӗ шывӗ вара кунта - шухӑш-ӗмӗт, кӑмӑл-туйӑм. "Эпир пулнӑ, пур, пу- 
латпӑр" сӑввине аса илер-ха:

Пӗр вӑрман пулсан этемлӗх,
Тӗрлӗ йывӑҫ пур унта.
Ярӑнса кӑна ӳсмелӗх 
Вырӑн ҫитӗ вӑрманта.
Каснӑ, вӑтӑрнӑ пире,
Кӑкласа хӑртман та мар-тӑр,
Вӑрлӑх юлнӑ пурпӗрех:
Эпир пулнӑ, пур, пулатпӑр!

"Атӑл хӗрринчи юман" сонетӗнче поэт ҫапла калать: "Юман-аттем! Эп санӑн йӗкелӳ".
Чӑваш халӑх поэчӗн тавӗнче мӑн кӑмӑллӑхӗ сисӗнмест, "тӑван партие" те 

мухтамасть, "телей" те тӗл пулмасть. Поэма ҫапла вӗҫленет:
...Тӑвар сапса тыттарнӑ тертлӗ, тарлӑ 
Ыраш ҫӑкрин чи малтанхи чӗллишӗн,
Атте-анне чӗлхипеле каланӑ 
Чи малтанхи сӑмахшӑн -  тав! Тавах!

Эпир вара, вулакансем, чаплӑ поэтӑмӑра пысӑк шухӑш-туйӑмлӑ сӑввисемпе 
поэмисемшӗн пуҫа таятпӑр.

АСӐРХАТТАРУСЕМ:
''П.Хусанкай пурӑннӑ чухне тухнӑ кӗнекесенче, кайран та "Ҫурхи тӗнче илемлӗ -  ҫепӗҫ 

ҫеҫпӗл..." тесе пичетленнӗ. Шухӑшӗпе "илемӗ" пек туйӑнать.
2П.Хусанкайпа Я.Ухсай иккӗшӗ те пысӑк поэт, пӗр вӑхӑтра поэзие кӗрлесе кӗнӗ. Вӗсен 

пултарулӑхне тепӗр чухне танлаштарса тӗпчени те усса ҫеҫ пырӗччӗ.
3Словарьсенче "посох" сӑмаха "архиерей туйи" тесе чӑвашла куҫараҫҫӗ.
4Пастырь-кӗтӳҫ, паства (прихут, чиркӗве ҫӳрекен халӑх) кӗтӳ сӑмахсемпе пӗр 

пӗлтерӗшлӗ.
5Кӗнекесенче "ҫуран тӑманлӑ каҫсене" тесе йӑнӑш пичетленнӗ: "каҫсенче" кирлӗ.


